
Agenda Melayu berterusan: Najib 
Ahli diminta usaha capai matlamat bangsa, hak kaum lain tak dinafi 

K UALA LUMPUR: Timbalan 
Presiden Umno, Datuk Seri 
Najib Razak menegaskan 

Agenda Melayu adalah roh dan se-
mangat yang lahir dari Perhimpunan 
Agung Umno yang akan diperjuang-
kan tanpa menetapkan masa ia perlu 
dicapai. 

"Selagi ada daya, selagi ada upaya... 
patah sayap bertongkat paruh, kita 
akan terus menjayakannya," katanya 
ketika menggulung perbahasan pada 
akhir perhimpunan agung parti di 
Dewan Merdeka, Pusat Dagangan 
Dunia Putra (PWTC) di sini, sema-
lam. 

Dalam ucapan selama 20 minit 
pada perhimpunan yang dihadiri le-
bih 2,500 perwakilan dari seluruh 
negara, Timbalan Perdana Menteri 
berkata, hak kaum lain juga tidak 
dinafikan. 

"Kita menghargai, mengiktiraf 
sumbangan semua kaum dalam pem-
bangunan negara... tapi bagilah hak 
sewajarnya kepada orang Melayu. 

Begitulah hikmahnya siasah di ne-
gara kita, begitulah indahnya pesona 
politik kita. 

Najib dalam bentuk seloka juga 
meminta ahli Umno mengerah ku-
drat dan kekuatan untuk mencapai 
matlamat bangsa. 

Segeralah kita sahut semboyan 
bangsa, 

Marilah kita bekerja sebagai satu 
pasukan, 

Ayuhlah kita bersama-sama men-
jayakan agenda mulia agama Islam 
bangsa Melayu dan negara Malaysia 
yang sama-sama kita cintai. 

Negeri maju di bawah bayu, 
Penuh usaha ia dibina, 
Mari memacu Minda Melayu; 
Kata dikota, janji dilaksana. 
Najib turut menegaskan harta pa-

ling bernilai yang boleh diturunkan 
kepada generasi muda ialah kuasa 
negara di tangan Umno. 

Beliau yang menyentuh isu Bangsa 
Malaysia yang dibangkitkan perwa-

kilan, berkata ia tidak harus dija-
dikan polemik kerana istilah itu ti-
dak berpaksi kepada mana-mana pe-
runtukan Perlembagaan. 

"Ia tak berkaitan secara khusus 
dengan mana-mana dasar... ia satu 
konsep umum, satu konsep 'state of 
the mind' di mana semakin hari, se-
makin kurang rasa prejudis antara 

''Kita ingin 
mengingatkan 
lambakan hutang 
Melayu selama 
446 tahun negara 
dijajah tak mungkin 
dilangsai dalam 
20 atau 30 tahun" 

Najib Razak 
Timbalan Presiden Umno 

kaum," katanya yang mengulangi 
pendirian parti bahawa semua hak 
keistimewaan Melayu akan diperta-
hankan. 

Najib juga menyentuh mengenai 
polemik antara bekas pemimpin dan 
dengan pemimpin hari ini yang di-
sampaikannya dalam bentuk seloka. 

Setiap pemimpin ada zamannya, 
Mereka berjasa kepada rakyat, 
Pelbagai dasar telah dicuba; 
Menjadikan negara kita hebat. 

Bertahun-tahun negara dibina, 
Segala bakti kita kenang; 
Tidak lupa pesanan lama, 
Pucuk pimpinan mesti dijulang. 

Kini tiba zaman Pak Lah, 
Tiga tahun menabur jasa, 
Negara ini semakin berubah 
Memulia agama, membela bangsa. 

Pak Lah kita beri sokongan, 
Ahli parti mestilah setia, 
Segala barisan kita kukuhkan, 
"Demi agama, bangsa, negara. 


